
Eqqagassat pillugit nalunaarusiap nalilersorneqaqqinnissaa pillugu Naalakkersuisunut 

inassuteqaateqarnissamik Inatsisartunut aalajangiiffigisassatut siunnersuut, tamatumani 

kommunit inuit tamat ingerlaarfiini illoqarfinni nunaqarfinnilu sumiiffinni cigaretsit 

sinnikuinut eqqaavissanik matoqqasunik ikkussuinissaanik peqqussuteqarnissaq pillugu 

siunnersuut.  

(Siunnersuut Inuit Ataqatigiit Inatsisartunut ilaasortaatitaannit nanginneqassaaq) 

 

Siumumit Inuit Ataqatigiit inatsisartuutitaasa eqqagassat pillugit nalunaarusiap nalilersorneqaq-

qinnissaa pillugu Naalakkersuisunut inassuteqaateqarnissamik Inatsisartunut aalajangiiffigisassatut 

siunnersuutaannut imaattumik oqaaseqaateqassaagut: 

 

Siunnersuuteqartut siunnersuutiminni eqqagassat pillugit nalunaarusiap nalilersorneqaqqinnissaanik 

cigaretsit sinnikuisa sumiiffinni takussaavallaarnerinik imaqartoq paasivarput. Tamatumani 

kommunit inuit tamat ingerlaarfiini illoqarfinni nunaqarfinnilu sumiiffinni cigaretsit sinnikuinut 

eqqaavissanik matoqqasunik ikkussuinissaanik nalunaarutip ilanissaa ujartorneqarluni. 

 

Cigaretsit kimmivikuisa nunatsinni sumi tamaani takussaavallaarnerujussuat, tamanna inuiaqatigiin-

nut aammalu takornariaqarnikkut isigiuminaalluinnartoq oqaatigissallugu ilumoorpoq. 

Tamannali ataatsimik tunngaveqarpoq, inuiaqatigiittut pujortarpallaaqaagut. Innuttaasummi 18-it 

sinnerlugit ukiullik ukioq 2014-imi 56%-iisa pujortartarnerat nalunaarsorneqarsimavoq. Pujortar-

tartorpassuit pujortareernerminni ikinngeqaat kimmivikunik suli sumut tamaanga eqqaasartut, 

kisiannili aamma ukiut kingulliit pujortartartut paasisitsiniaavigineqarnerisa malitsigisaanik 

eqqaavinnik atuinerulernerat malugineqarsinnaasoq oqaatigissavarput. 

 

Taamatuttaaq oqaatigissavarput Siumumiit nuannaarutigigatsigu pujortartartut ukioq 2005-imiit 

naammanut procentinik marlunnik ikileriarsimanerat, tamatumanittaaq asuli eqqaanermut malun-

niussimanissaa naatsersuutigigatsigu. 

 



 

 

Siumumiittaaq nuannaarutigalugu oqaatigissavarput eqqagassat pillugit suliniut “Qujanaq” 

ersarissumik inuiaqatigiinnut sunniuteqarmat, naak suliniutitut annertoorsuunngikkaluarluni. 

Qujanarporlu suliniutip ukioq manna ingerlaqqinnissaa iluarisimaaratsigu oqaatigissavarput. 

 

Naalakkersuisut akissuteqaamminni oqaatigaat eqqagassat pillugit nalunaarutip nutarternerata 

tusarniutigineqarnera ingerlasoq. Tamannalu tatigalugu Siumumiit utaqqimaarnissaa 

orniginartinneruarput. Siumumiittaaq angorusupparput Kalaallit pujortartanngittut. 

 

Taamatut oqaaseqarluta siunnersuutip itigartinneqarnissaa innersuussutigaarput. 

 

 

Ineqi Kielsen 

Siumut  

 


